
22 noyabr 2020-ci il, bazar

Operativ Qərargahın respublika müşavirəsində 
pandemiya ilə bağlı vəziyyət müzakirə olunub

�� Noyabrın 21-də Baş nazir Əli Əsədovun sədrliyi ilə Operativ 
Qərargahın Respublika müşavirəsi keçirilib.

Nazirlər Kabinetinin mətbuat 
xidmətindən AZƏRTAC-a bildiriblər ki, 
müşavirədə Operativ Qərargahın üzvləri 
ilə yanaşı, 68 rayon və şəhərin icra 
hakimiyyəti başçıları, Daxili İşlər Nazirli-
yinin və Dövlət Təhlükəsizliyi Xidmətinin 
yerli şöbələrinin rəisləri, rayon və şəhər 
prokurorları, səhiyyə şöbələrinin və 
sanitar-epidemioloji stansiyalarının 
rəhbərləri iştirak ediblər.

Baş nazir Əli Əsədov bildirib ki, 
Müzəffər Ali Baş Komandan, Prezident 

İlham Əliyevin rəhbərliyi ilə rəşadətli 
Azərbaycan Ordusu müharibəni qələbə 
ilə başa vuraraq işğal altında olan 
torpaqları azad edib. Müharibənin 
gedişində bütün imkanlar qələbənin 
təmin edilməsi üçün səfərbər olunmuş-
du. İndi pandemiya ilə mübarizə yenidən 
prioritet məsələ olaraq gündəlikdədir 
və bütün imkanlarımızı bu istiqamətdə 
səfərbər etməliyik. 

Müşavirədə son bir neçə həftə 
ərzində ölkə ərazisində pandemiya-

nın vəziyyəti, yoluxmanın dinamikası, 
səhiyyə sahəsində görülən işlər, karan-
tin rejiminin tələblərinə əməl olunma-
sına nəzarət və s. məsələlər müzakirə 
olunub. Yoluxmanın xüsusilə yüksək 
olduğu rayon və şəhərlərdəki vəziyyət 
ayrıca müzakirə edilib.

Müşavirədə qərara alınıb ki, yolux-
manın xüsusilə yüksək olduğu və sərt 
karantin rejiminin tətbiq edildiyi rayon və 
şəhərlər əsas götürülməklə bütün ölkə 
ərazisində maskalardan istifadə ilə bağlı 
yeni qaydalar da daxil olmaqla rejimin 
bütün tələblərinə nəzarət gücləndirilsin, 
maarifçilik işləri genişləndirilsin. 

Yeni Azərbaycan Partiyasının yaradılmasının 28-ci 
ildönümünə həsr olunmuş videokonfrans keçirilib

�� Noyabrın 21-də YAP İcra Katibliyində Yeni Azərbaycan 
Partiyasının yaradılmasının 28-ci ildönümünə həsr olunmuş 
videokonfrans keçirilib.

YAP-ın mətbuat xidmətindən 
AZƏRTAC-a bildiriblər ki, videokonf-
ransda çıxış edən Baş nazirin müavini, 
YAP sədrinin müavini-icra katibi Əli 
Əhmədov bu əlamətdar gün münasibətilə 
partiyanın sədri, Prezident, Müzəffər Ali 
Baş Komandan İlham Əliyevi və bütün 
partiya üzvlərini təbrik edib. O bildirib 
ki, YAP-ın təsis edilməsinin 28-ci ildö-
nümü Azərbaycanın rəşadətli Ordusu 
tərəfindən 30 ilə yaxın işğal altında 
qalan torpaqlarımızın azad edilməsi ilə 
əlaqədar xalqımızın böyük bayram əhval-
ruhiyyəsi və coşqusu ilə üst-üstə düşür. 
Hesab edirəm ki, YAP öz tarixində ən 
şərəfli, ən yaddaqalan ad gününü qeyd 
edir. Koronavirus pandemiyası ilə bağlı 
yaşanan məhdudiyyətlərə görə YAP öz 
ənənəsinə uyğun olaraq bu ildönümü-
nü təntənəli şəkildə keçirə bilməsə də, 
ordumuzun zəfər yürüşü, torpaqlarımızın 
işğaldan azad olunmasından yaranmış 
əhval-ruhiyyə YAP-ın yaradılmasının 28-
ci ildönümünə xüsusi əhəmiyyət  verir.

YAP-ın yaradılmasının Azərbaycanın 
siyasi tarixinin ən parlaq səhifələrindən 
biri olduğunu deyən Əli Əhmədov 
qeyd edib ki, 28 il bundan əvvəl yeni 
müstəqilliyinə qovuşmuş Azərbaycan 
o zaman ölkəyə rəhbərlik edənlərin 
bacarıqsızlığı və bağışlanmaz səhvləri 
ucbatından ağır böhran içərisində bo-
ğulur, qeyri-sabitlik ölkədə tüğyan edir, 
torpaqlarımız Ermənistan tərəfindən işğal 
olunurdu: “Azərbaycan vətəndaşları əmin 
idi ki, cəmiyyətimizin özünə qayıdışı-
nın təmin edilməsi qüdrətli şəxsiyyət 
Heydər Əliyevin hakimiyyətə qayıtması 
nəticəsində mümkün ola bilər. Bu da 
Azərbaycanı məhv olmaqdan xilas 
etmək üçün Yeni Azərbaycan Parti-
yasının yaranması vasitəsilə Heydər 
Əliyevin hakimiyyətə qayıtmasını təmin 
etməkdən ibarət idi. Buna görə də 28 
il bundan əvvəl YAP-ın təsis olunma-
sını Azərbaycan cəmiyyəti, əslində, 
ulu öndər Heydər Əliyevin hakimiyyətə 
qayıdışının başlanğıcı, bununla əlaqədar 
yaranmış böyük xalq hərəkatı kimi dərk 
edir. Təsadüfi deyil ki, YAP yaranan-
dan təxminən yarım il sonra partiyanın 
yaradıcısı və sədri Heydər Əliyev xalqın 
istəyi, təkidli tələbi ilə hakimiyyətə qayıt-
dı, bununla da Azərbaycan böhrandan 
xilas olmaq imkanı qazandı. Azərbaycan 
tarixinin yeni mərhələsi başlandı. İlk öncə 
böhran, qeyri-sabitlik cilovlandı, geniş 
və hərtərəfli islahatlar nəticəsində böyük 
bir inkişaf strategiyasına start verildi. Bu 
inkişaf strategiyası nəticəsində mühüm 
nəticələr əldə olundu. Bu strategiya 
Prezident, Müzəffər Ali Baş Komandan 
İlham Əliyevin rəhbərliyi ilə rəşadətli 
ordumuz tərəfindən 30 ilə yaxın işğal 
altında qalan torpaqlarımızın azad olun-
ması ilə nəticələndi. Düşünürəm ki, Yeni 

Azərbaycan Partiyası uğurlu taleyi olan 
siyasi təşkilat hesab edilə bilər”.

YAP sədrinin müavini qeyd edib ki, 
bütün bu nailiyyətlər bir partiyanın öz 
tarixi missiyasını və xalq qarşısında öz 
üzərinə götürdüyü öhdəlikləri layiqincə, 
ləyaqətlə yerinə yetirməsinə sübut kimi 
qiymətləndirilə bilər: “Yeni Azərbaycan 
Partiyası indiyə kimi qalibiyyətlər, 
qələbələr, zəfərlər partiyası kimi fəaliyyət 
göstərib  və onun bundan sonrakı 
fəaliyyəti də yeni-yeni nailiyyətlərlə 
müşayiət olunacaq”.

Sonra Yeni Azərbaycan Partiyasının 
yaradılmasının 28-ci ildönümünə həsr 
olunmuş videoçarx nümayiş etdirilib.

Tədbirdə çıxış edən YAP İdarə 
Heyətinin üzvü, Milli Məclisin intizam 
komissiyasının sədri Eldar İbrahimov 
deyib ki, 28 illiyini qeyd etdiyimiz, ulu 
öndər Heydər Əliyevin adı ilə bağlı olan 
Yeni Azərbaycan Partiyası siyasi həyatda 
özünü təsdiqləmiş monolit bir qüvvədir. 
Partiya hər bir qərarında Heydər Əliyev 
ideyalarına, onun milli məfkurəsinə 
əsaslanaraq dövlətin, xalqın maraqla-
rı zəminində öz fəaliyyətini qurub. Bu 
gün YAP milli dəyərlərə əsaslanaraq 
inkişaf edir: “Buna görə də hazırda YAP 
Azərbaycanın ən böyük siyasi təşkilatı 
olmaqla bərabər, həm də öz xalqına 
ən yaxın siyasi təşkilatdır. YAP bu gün 
təkcə Azərbaycanda deyil, ölkəmizin 
hüdudlarından çox-çox uzaqlarda qəbul 
olunan nüfuzlu güc mərkəzidir. YAP-ın 
zəfərlər partiyası kimi nüfuz qazan-
masını şərtləndirən əsas amil həmişə 
xalqın mütləq əksəriyyətinin dəstəyini 
qazanmasıdır. Son illər respublikamı-
zın iqtisadi və sosial həyatında həyata 
keçirilən bu nəhəng işlərin icrasında 
ölkəmizin ən güclü və çoxsaylı partiyası 
olan YAP-ın üzvləri ön sıralarda olub, 
partiyamızın sədri, Prezident İlham 
Əliyevin uzaqgörən və xalqın rifahının 
yaxşılaşmasına yönəlmiş siyasətini daim 
dəstəkləyib, öz əməli fəaliyyətləri ilə 
təsdiq ediblər ki, YAP yalnız bu günün 
yox, həm də gələcəyin partiyasıdır. 
Çoxsaylı partiya üzvləri, bütün ölkə 
vətəndaşları qəlbən inanırlar ki, ulu 
öndərin qurucusu olduğu YAP hələ uzun 
illər ölkəmizin tərəqqisinə, onun daha da 
möhkəmlənməsinə öz layiqli töhfəsini 
verəcək”.

“YAP-ın yaranmasının 28-ci ildönümü 
xalqımızın tarixində çox əlamətdar bir 
dövrə təsadüf edir. Bu günlər Azərbaycan 
xalqının qürur mənbəyinə çevrilmiş 
hadisələr yaşanıb. YAP sədri, Prezi-
dent, Ali Baş Komandan İlham Əliyevin 
rəhbərliyi ilə qəhrəman Azərbaycan Or-
dusunun zəfərləri, torpaqlarımızın işğal-
dan azad edilməsi dövlətçilik tariximizə 

qızıl hərflərlə daxil olub. Azərbaycan 
xalqı 30 illik işğala qəhrəmanlıqla son qo-
yaraq qələbə çaldı. Azərbaycan Ordusu 
dövlətimizin ərazi bütövlüyünü bərpa etdi 
və 10 noyabr tarixi Azərbaycan xalqının 
yaddaşına qələbə günü kimi yazıldı. 
Bu gün ilk dəfə biz YAP-ın ildönümünü 
torpaqlarımızın işğaldan azad olunduğu, 
ərazi bütövlüyümüzün bərpa edildiyi 
bir dövrdə qeyd edirik. Ona görə də 
qalib ölkənin vətəndaşları olan bütün 
Azərbaycan xalqı və hər birimiz çox 
xoşbəxtik ki, bu fərəhli anları yaşayırıq. 
Bu şanlı tarixi yaratdığına görə Prezi-
dent, Ali Baş Komandan, partiyamızın 
sədri qəhrəman İlham Əliyevə borcluyuq 
və ona dərin təşəkkürümüzü bildiririk”, – 
deyə E.İbrahimov vurğulayıb.

YAP Şuşa rayon təşkilatının sədri 
Təvəkkül Əliyev çıxış edərək bildirib 
ki, Prezident, partiyanın sədri, Ali Baş 
Komandan İlham Əliyevin rəhbərliyi ilə 
şanlı ordumuz tərəfindən işğal altındakı 
torpaqlarımızın, o cümlədən Şuşanın 
azad edilməsi tariximizə qızıl hərflərlə 
yazılıb. Azad edilmiş bütün ərazilərimizdə 
tezliklə böyük quruculuq işlərinin başla-
nacağına əminliyini ifadə edən T.Əliyev 
gələcəkdə partiyanın tədbirlərinin Şuşa-
da keçirilməsini təklif edib.

Milli Məclisin deputatı Fatma Yıldırım 
da çıxışında qeyd edib ki, YAP-ın yara-
dılmasının 28-ci ildönümü Azərbaycan 
xalqı üçün möhtəşəm tarixi hadisəyə, 
torpaqlarımızın erməni işğalından azad 
edilməsi uğrunda 44 gün davam edən 
Vətən müharibəsində qazandığımız 
parlaq qələbənin təntənəsini yaşadığımız 
günlərə təsadüf edir. F.Yıldırım bildirib 
ki, 28 illik fəaliyyəti dövründə partiyamız 
ümummilli lider Heydər Əliyevin ideya-
larına əsaslanaraq çox böyük və şərəfli 
yol keçib. YAP ictimai-siyasi zərurətdən 
yaranan ümumxalq partiyasıdır. Parti-
yanın yarandığı vaxtdan Azərbaycanda 
keçirilən bütün ümummilli seçkilərdə 
parlaq qələbələr qazanması hər kəsə 
məlumdur. Hər seçkidən-seçkiyə partiya-
nın uğurlarının miqyası genişlənir və bu, 
seçkilərin nəticələrində də özünü aydın 
şəkildə ifadə edir.

“Bu gün Azərbaycanda bizim parti-
yamıza rəqib ola biləcək hər hansı bir 
siyasi qüvvə mövcud deyil. YAP ümum-
xalq partiyasına çevrilib. Cəmiyyətimizin 
bütün təbəqələri partiyamızda birləşib. 
Uğurlarımızın səbəblərindən biri də on-
ların bizə əlavə stimul verməsidir. Hesab 
edirəm ki, bundan sonra partiyamızın 
gələcək yubileylərini daha yüksək əhval 
ruhiyyədə qeyd edəcəyik. Çünki artıq qa-
lib xalqın və dövlətin hakim partiyasının 
nümayəndələriyik”, - deyə Milli Məclisin 
deputatı söyləyib.

Tədbirə yekun vuran Əli Əhmədov 
bildirib ki, Azərbaycan tarixinin yeni 
mərhələsi başlayıb. O, əminliyini ifadə 
edərək vurğulayıb ki, gələcək illərdə 
partiyamızın yaradılmasının ildönümlərini 
daha böyük nailiyyətlərlə qeyd edəcəyik.

Prezident İlham ƏLİYEV: 

Ağdam rayonunun işğaldan 
azad olunması tarixi hadisədir

Ölkə rəhbəri demək olar ki, bü-
tün çıxışlarında, müsahibələrində 
Ermənistan-Azərbaycan, Dağlıq Qara-
bağ münaqişəsinin həllinin həm siyasi, 
həm də hərbi yollarla mümkünlüyünü 
bəyan edib. Azərbaycanın uzun illər 
ərzində bu məsələnin siyasi müstəvidə 
həllinə çalışıb. Ancaq, təəssüf ki, məhz 
Ermənistanın mövqeyinə görə bu 
münaqişə nəticəsiz qalıb. Təbii ki, belə bir 
vəziyyətə beynəlxalq birlik şahidlik edib. 

Yeri gəlmişkən, dünya Ermənistanın 
30 il ərzində vandal hərəkətlərinin, 
qeyri-insani əməllərinin dəfələrlə şahi-
di olub və belə hallarda indi haqdan-
ədalətdən dəm vuran ölkələrin səsləri 
eşidilməyib. Ümumiyyətlə, nüfuzlu 
dövlətlər, beynəlxalq qurumlar tərəfindən 
erməni cəlladlarının azərbaycanlıların 
Qərbi Azərbaycanda, Dağlıq Qarabağda 
və ətraf bölgələrdəki dədə-baba yurdla-
rından didərgin salanda, Ermənistanın 
BMT-nin Dağlıq Qarabağ münaqişəsi 
ilə bağlı dörd qətnaməsinin heç birini 
yerinə yetirməyəndə, işğalçı ölkənin 
baş naziri Nikol Paşinyan qəsbkarlığa 
yönələn çıxışları ilə dəfələrlə sülh da-
nışıqlarını pozanda, Dağlıq Qarabağda 
“düşmənin qarşısının alınması” mexa-
nizminin təkmilləşdirilməsi məsələsinin 
müzakirəsini aparanda haqq səslərini 
ucaldılmayıb. Ermənistanın barbarlığına 
görə sanksiyalar tədbiq etmək təşəbbüsü 
göstərilməyib. 

Prezident İlham Əliyev 
müsahibələrinin birində bu barədə ətraflı 
danışaraq, Küveytin beynəlxalq aləmdə 
tanınan ərazisi İraq tərəfindən işğal 
ediləndə, hərbi cinayətlər törədiləndə, 
etnik təmizləmə aparılanda qəsbkara 
qarşı sanksiyalar tətbiq edildiyini bildi-
rib: “Ermənistana münasibətdə də bu 
cür sanksiyalar tətbiq edilməli idi. Mən 
əminəm ki, hətta bu sanksiyalardan biri 
tətbiq olunsa idi, münaqişə çoxdan həll 
edilərdi. Sadəcə, bu sanksiyaları tətbiq 
etmək üçün siyasi iradə və istək yox 
idi. Çox ehtimal ki, belə bir mövqeyə 
üstünlük verilirdi - təki vəziyyət daha da 
kəskinləşməsin, gəlin hər şeyi olduğu 
kimi saxlayaq”.

Deməli, Ermənistan və onun hava-
darları tərəfindən uzun illər ərzində möv-
cud problem həllini tapmadı, ölkəmizin 
ədalətli tələbi yerinə yetirilmədi. Belə bir 
halda Azərbaycan öz qanuni hüququndan 
istifadə etməyə, münaqişəni hərbi yolla, 
BMT Nizamnaməsi tərəfindən bizə verilən 
özünümüdafiə prinsipi əsasında aradan 
qaldırmağa məcbur oldu. Nəticədə Böyük 
Qələbəmiz reallaşdı. Dövlətimizin baş-
çısı xalqa müraciətində də bu məqamı 
xüsusi vurğulayıb: “Yəqin, Azərbaycan 
xalqı xatırlayır, son 3-4 il ərzində mən 
öz çıxışlarımda dəfələrlə demişdim ki, 
dünya dəyişir, münasibətlər dəyişir, 
beynəlxalq hüquq işləmir, güc amili önə 
çıxır, “kim güclüdür o da haqlıdır” prin-
sipi üstünlük təşkil edir. Bütün bunları 
mənim çıxışlarımda görmək olar. Çünki 
mən beynəlxalq vəziyyəti düzgün təhlil 
etmişəm. Demək istəmirəm ki, biz də bu 
yolla gedək. Yox. Bizim yolumuz ədalət 
yoludur və beynəlxalq hüquq yoludur. 
Biz beynəlxalq hüququn kənarında bir 
iş görməmişik. Ancaq demişəm ki, güc 
amili ön plana çıxır və biz buna hazır 
olmalıyıq və hazırlıq işləri gedirdi, bütün 
bu illər ərzində, həm iqtisadi sahədə, həm 
beynəlxalq münasibətlər sahəsində, ilk 
növbədə, ordu quruculuğu sahəsində. Bu 
gücü topladıq, lazım olan anda vurduq, 
əzdik düşmənin başını. Elə əzdik ki, onu 
əbədi yadda saxlayacaq, əbədi. O dam-
ğanı vurduq. Azərbaycan xalqı müzəffər 
xalqdır. Azərbaycan Ordusu müzəffər 
ordudur. Biz döyüş meydanında qələbə 
qazanmışıq, siyasi müstəvidə qələbə 
qazanmışıq, torpaqlarımızı işğalçılardan 
azad etmişik”.

Azərbaycan Prezidenti İlham Əliyev 
Ağdamın yağı tapdağından xilas olun-
masını tarixi hadisə kimi dəyərləndirib və 
işğal altındakı torpaqlarımızda yerləşən 
yaşayış sahələri arasında əhalinin sayına 
görə Ağdamın ən böyük rayon olduğunu, 
əvvəllər burada 143 min insan yaşadığı-
nı, hazırda isə sakinlərinin sayının 204 
minə çatdığını vurğulayıb. Dövlətimizin 

başçısı daha sonra deyib: “Rayonun 73 
faizi işğal edilmişdi və qalan ərazilərdə – 
bizim nəzarətimizdə olan ərazilərdə biz 
son illər ərzində böyük quruculuq, abadlıq 
işləri aparmışıq. Biz Quzanlı kəndinə 
qəsəbə statusu verdik və Quzanlını faktiki 
olaraq Ağdam rayonunun mərkəzinə 
çevirdik. Mənim göstərişimlə Quzanlıda 
sosial obyektlər, infrastruktur və sənaye 
müəssisələri yaradılmışdır. İnsanlar üçün 
iş yerləri yaradıldı. Quzanlı təbii qazla 
təchiz edildi, orada bütün digər infrastruk-
tur layihələri icra olundu, böyük Olimpiya 
İdman Kompleksi, xəstəxana, məktəblər, 
Muğam Mərkəzi inşa edilmişdir. Bütün 
bu obyektlərin açılışlarında mən şəxsən 
iştirak etmişəm. Onu da bildirməliyəm 
ki, son illər ərzində mənim göstərişimlə 
Ağdam rayonunun bizim nəzarətimizdə 
olan hissəsində 18 köçkün şəhərciyi 
salınmışdır və biz Ağdam rayonuna 93 
min köçkünü yerləşdirə bildik. Görülmüş 
işlər və böyük investisiyalar hesabına bu 
gün Ağdam rayonunun əhalisinin 45 faizi 
Ağdam rayonunun ərazisində yaşayır”.

Ali Baş Komandan müraciətində 
indi Ağdam üçün yeni dövr başladığını 
diqqətə çatdıraraq, bu rayonda, eləcə də 
digər yaşayış sahələrinin, infrastrukturun 
ermənilər tərəfindən tamamilə dağıdıldı-
ğını, salamat bir bina belə saxlanılmadı-
ğını, yerüstü və yeraltı sərvətlərin talan 
olunduğunu, tarixi-dini abidələrin bar-
barcasına yerlə-yeksan edildiyini bildirib. 
Azərbaycan Prezidenti, eyni zamanda, 
xatırladıb: “Biz bu torpaqları, bu şəhərləri, 
bu kəndləri bərpa edəcəyik. Ermənilər 
hesab edirdilər ki, bu dağıntılardan sonra 
heç vaxt Azərbaycan əhalisi bu torpaq-
lara qayıtmayacaq. Səhv etdilər. Onlar 
bilmirlər ki, Azərbaycan xalqının ürəyində 
– bizim xalqımızın qəlbində doğma 
torpaqlar əbədi yaşayır və yaşayacaq. 
Bizim bütün köçkünlərimiz bu illər ərzində 
bir arzu ilə yaşayıblar ki, öz doğma tor-
paqlarına qayıtsınlar, dövlətin dəstəyi və 
köməyi ilə orada özləri üçün yeni həyat 
qursunlar.

Biz Ağdam şəhərini də bərpa 
edəcəyik. Əlbəttə ki, bunun üçün biz 
bütün işləri əsaslı şəkildə etməliyik. Baş 
plan hazırlanacaq, mütəxəssislər cəlb 
olunacaq, infrastruktur layihələri planlı 
şəkildə icra ediləcək, inzibati binalar, 
sosial obyektlər, yollar və digər lazım 
olan işlər görüləcək. Vətəndaşlara oraya 
qayıtmaq üçün dövlət tərəfindən kömək 
göstəriləcək. Ona görə Ağdam rayonu-
nun bərpası bizim gələcək planlarımızda 
xüsusi yer tutacaq. Çünki həm ərazi ba-
xımından böyük rayondur, eyni zamanda, 
dediyim kimi, əhali baxımından ən böyük 
rayondur”.

Azərbaycan Prezidenti xalqa 
müraciətində vurğuladığı kimi, əslində, 
bərpa işləri artıq başlanıb. Füzulidən 
Şuşaya yeni yolun çəkilişi ilə bağlı bütün 
müvafiq göstərişlər verilib, bununla 
bağlı Prezidentin ehtiyat fondundan ilkin 
olaraq 50 milyon manat ayrılıb. Bu işə 
gələn il də əlavə vəsait yönəldiləcəyi 

nəzərdə tutulub. 
Dövlətimizin başçısı daha sonra 

Əhmədbəyli-Alxanlı-Füzuli-Şuşa yolunun 
çəkilişinə bir neçə şirkətin cəlb edilməsi, 
bununla da magistralın vaxt itirilmədən 
və qısa müddətdə gerçəkləməsi üçün 
müvafiq qurumlara tapşırıqlar verdiyini 
də diqqətə çatdırıb. Ölkə rəhbəri bununla 
bərabər, Naxçıvan Muxtar Respubli-
kası ilə Azərbaycanın əsas hissəsini 
birləşdirən yollar və kommunikasiyaların 
da işə salınmasının gələcəkdə bölgədə 
uzunmüddətli sülhə töhfə verəcəyinə 
əminliyini bildirib: “Bu işlər planlı şəkildə 
öz həllini tapacaq. Biz artıq birinci böyük 
layihəyə start verdik. Eyni qayda ilə biz 
Ağdam şəhərini və onun bütün infrastruk-
turunu bərpa etmək üçün ardıcıl addımlar 
atacağıq. Ağdamlılar və işğaldan azad 
edilmiş bütün başqa rayonların sakinləri 
əmin ola bilərlər ki, Azərbaycan dövləti 
hər zaman onların yanında olacaqdır”.

Azərbaycan Prezidenti xalqa 
müraciətində Ağdamda, eləcə də 
işğal altında saxlanılan digər şəhər və 
qəsəbələrimizdə, kəndlərimizdə tarixi-
mədəni irsimizin silinməsi, abidələrimizin 
erməniləşdirilməsi, məscidlərimizin da-
ğıdılması, yeni xəritələrin tərtib edilməsi 
barədə ətraflı məlumat verib. 

Ali Baş Komandan müraciətində 
Ağdamın azad olunması xəbərini 
xalqa böyük qürur hissi ilə çatdırdığını 
bildirərək, qeyd edib ki, bu rayonda, 
eləcə də işğaldan azad edilən digər 
yurd yerlərimizdə erməni vəhşiliyinin 
heç zaman unudulmayacağını, yaddaş-
lardan silinməyəcəyini, eyni zamanda, 
insanların tezliklə dogma torpaqlarına 
qayıdışı üçün bütün imkanların səfərbər 
ediləcəyini vurğulayıb: “Bu gün bizim 
yaşadığımız günlər, yaşadığımız anlar, 
əminəm ki, hər bir azərbaycanlının yad-
daşında əbədi qalacaq. Biz tarix yazırıq, 
yeni tarix. Xalqımızın, ölkəmizin yeni şan-
lı tarixini yazırıq. Bu, Zəfər tarixidir. Bun-
dan sonra biz, ilk növbədə, işğaldan azad 
edilmiş torpaqlara vətəndaşlarımızın 
qaytarılmasını təmin etməliyik. Bütün 
gücümüzü səfərbər etməliyik. Bütün 
maddi imkanlarımızı səfərbər etməliyik ki, 
tezliklə vətəndaşlarımızı doğma torpaqla-
rına qaytaraq”.

Beləliklə, Ali Baş Komandan İlham 
Əliyevin rəhbərliyi ilə Azərbaycan Ordusu 
44 günlük Vətən müharibəsində mühüm 
qələbə qazanması, eyni zamanda, imza-
lanan üçtərəfli Bəyanatla Ermənistanın 
işğal etdiyi Kəlbəcər, Ağdam və Laçın 
rayonlarının da heç bir döyüş əməliyyatı 
aparılmadan Azərbaycana təhvil 
verilməsi, bununla da ərazi bütövlü-
yümüzün tamamilə bərpası tariximizə 
möhtəşəm uğur kimi həkk ediləcək. Bu 
qələbə, uğur isə dövlətimizin başçısı-
nın praqmatik, düşünülmüş və müdrik 
siyasətinin məntiqi nəticəsidir. 

Vaqif BAYRAMOV, 
“Xalq qəzeti”

Azərbaycan Prezidenti İlham Əliyev no-
yabrın 20-də xalqa müraciətində Ağdam ra-
yonunun yağı tapdağından xilas edilməsini 
noyabrın 10-da imzalanan üçtərəfli 
Bəyanatın nəticəsi kimi dəyərləndirib. 
Dövlətimizin başçısı bunun, əslində, sent-
yabrın 27-dən noyabrın 9-dək 5 şəhər, 4 
qəsəbə və 286 kəndin, həmçinin Ağdərə, 
Murovdağ, Zəngilan istiqamətlərində bir 
neçə strateji yüksəkliyin işğalçılardan 
təmizlənməsinin məntiqi sonluğu olduğunu 
bildirib. Bu ardıcıl qələbələr isə düşmənin 
ağ bayraq qaldırmasına və kapitulyasiya 
etməsinə gətirib çıxarıb. 

